Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin María Carmen Segura Moreno andreak egindako galderaren erantzuna, Foru Diputazioak emana, untxiek Ebro ibaiaren eskuineko ibaiertzean egindako kalteak nola murriztu aztertzeko lantaldeari buruzkoa. Galdera argitaratu zen 2017ko otsailaren 17ko 34. Nafarroako Parlamentuko Aldizkari Ofizialean.

Iruñean, 2017ko martxoaren 13an

Lehendakaria: Ainhoa Aznárez Igarza

ERANTZUNA

Unión del Pueblo Navarro (UPN) parlamentu-taldeari atxikitako foru parlamentari Mari Carmen Segura Moreno andreak ondoren azaltzen den galderari idatziz erantzuteko eskatu du, eta ondotik dator Landa Garapeneko, Ingurumeneko eta Toki Administrazioko kontseilariaren erantzuna. Honako hauei buruzko informazioa eskatu da: “Nafarroako Gobernuak 2016ko maiatzaren 13an iragarri zuen lantalde bat sortuko zuela, aztertzeko nola murriztu untxiek Ebro ibaiaren eskuineko ibaiertzean egindako kalteak, zeinak 782.000 eurokoak izan baitziren 2015ean. Kalteturik, 1.674 lurzatitako 2.100 hektarea suertatu ziren; batik bat, zerealenak eta baratzetakoak. Hori guztia dela-eta, Nafarroako Gobernuak honako galdera hauei erantzutea nahi dugu: Nork osatzen du lantalde hori? Zenbat bilera eta noiz egin dira? Zer ondorio atera da bilera horietatik? Lantalde horrek proposatutako neurririk hartu al da? Baiezkoan, zehaztu zer neurri izan den hori eta zein izan den emaitza. Gobernu honen ustez, lantalde hori 2008an sortutako “untxiaren mahaia” izenekoaren ordezkotzat har daiteke, edo haren osagarri izan daiteke? (9-17/PES-00054). Hona hemen kontseilariaren erantzuna:

Egindako galdera:

Nork osatzen du lantalde hori?

Erantzuna: 2017ko otsailaren 16an, untxiari buruzko bilera bat egin zen Ribaforadako Udalak utzitako ekitaldi aretoan. Hartara deitu zituzten arloan inplikatutako eragile nagusiak; honako hauek, hain zuzen: espezie horren ugaritasun-indize altuenak eta laboreetan kalte handienak dituzten toki entitateak; nekazaritzako sindikatu-erakunde nagusien ordezkariak; ehiztarien ordezkariak, bai Nafarroako Ehiza Federaziokoak, bai Adecanakoak; Vasco-Aragonesa deitutako autobideko gerentzia. Foru Administrazioaren izenean, berriz, Ingurumeneko eta Lurraldearen Antolamenduko Zuzendaritza Nagusiko, Landa Garapeneko, Nekazaritzako eta Abeltzaintzako Zuzendaritza Nagusiko eta Herri Lan Zuzendaritza Nagusiko ordezkaritza bat bertaratu zen. Guztira, 25 izan ziren bertaratutakoak.

2007ko eta 2016ko untxien ugaritasunari buruzko indize kilometrikoak ageri dituzten mapak erantsi ditugu, gorriz nabarmenduta kilometroko 10 untxi baino gehiago dituzten udalak.

Egindako galdera:

Zenbat bilera eta noiz egin dira?

Erantzuna: Aurrez, 2016ko apirilaren 20an, landa-bisitaldi bat egin zen Cascanten eta Ablitasen ukitutako lursailetan, eta gero bilera bat egin zen, arloan inplikatutako eragile nagusiak deituta; honako hauek, hain zuzen: espezie horren ugaritasun-indize eta laboreetan kalte handienak dituzten toki entitateak; nekazaritzako sindikatu-erakunde nagusien ordezkariak; Foru Administrazioaren izenean, berriz, Ingurumeneko eta Lurraldearen Antolamenduko Zuzendaritza Nagusiko, Landa Garapeneko, Nekazaritzako eta Abeltzaintzako Zuzendaritza Nagusiko eta Herri Lan Zuzendaritza Nagusiko ordezkaritza bat bertaratu zen. Bisitaldiaren xedea egoera baloratzea izan zen.

Gero, banakako bilera batzuk egin dira ukitutako udalekin, ehiztarien elkarteekin eta nekazaritza-sindikatuekin.

2017ko otsailaren 16an, untxiari buruzko bilera izan zen Ribaforadan.

Bilera horretan, Ingurumeneko eta Lurraldearen Antolamenduko Zuzendaritza Nagusiak laguntza-neurrien bateria bat proposatu zuen, gaiari modu integralean ekiteko; honako hauek dira neurri horiek:

• Untxiak harrapatzeko baimenari buruzko abenduaren 31ko 567/2007 Foru Agindua berrikustea (adibidez, gaueko harrapatzeak jasotzea, baldintza batzuekin).

• Araudiaren azterketa: Ehiza aprobetxamendua loteka adjudikatzeko aukera (Udalak zati bat / espezie bat / kudeatu dezala, eta abar, eta txartelen salmenta segurtatzea, esate baterako).

• Barrutia adjudikatzeko baldintza-agirien eredua.

– ‑Untxiaren kudeaketari buruzko betebeharrak jasotzea.

– ‑Txartelen salmentari buruzko betebeharrak jasotzea eta Gobernuari igorri beharreko informazioa hobetzea, halakorik gertatzen denean.

• Ehizarekin lotutako hurrengo deialdietan honako hauek jasotzea:

– ‑Lehentasuna / laguntzaren ehunekoa, untxiarekin arazoak dauzkaten terminoetan (baldintza batzuk eskatuta).

– T‑ermino horietan ehizazainak egon daitezela sustatzea (deialdi berria).

• Alderdi hori nekazaritza-azpiegiturei buruzko deialdietan sartzeko aukera aztertzea / edo Evenaz baliatzeko aukera (mahastien kasuan).

• Garapen Ekonomikorako Departamentuarekin lan egitea, AUDENASAk erantzukizunak bere gain har ditzan.

• Egungo tasazioak aztertzea.

• Sua tresna gisa erabiltzea posiblea da, baina aukera osagarri bat izan beharko luke, beste batzuk erabili ondorengoa (plan baten pean, antolatuta eta baimena eskatuta, eta abar).

• Bertaratuei eskatzea hurrengo 15 egunetan proposamenak, ideiak edo esperientziak azal ditzaten, partzialki bada ere arazo hain konplexu hori konpontzen lagundu dutenak.

• Nekazaritza aseguruei dagokienez: Jakina den bezala, ehiza-faunaren kalteak 2011tik estali izan dituen nekazaritza-aseguruak, zeinak halako sistema bat baitu non autonomia erkidegoek ezbehar horrengatiko arrisku-sarirako laguntzei gainerako sariei ematen dietenaz beste tratamendua ematen baitiete, bere irizpideak aldatu ditu, eta baldintza batzuk ezarri ditu asegurudunek faunak eragindako kalteengatiko kalte-ordainak jaso ahal ditzaten. Agrosegurok ezarri ditu baldintza berri horiek, Nekazaritzako Aseguruen Estatu-entitatearen (ENESA) oniritziarekin, eta horrek tentsioa eragin du nekazaritza-sektorean eta tokiko ehiztari-elkarteetan, zeren eta egoera horrek kalte handia egiten diela jotzen baitute.

Topaketa batzuk izan dira ENESAko zuzendariarekin eta Agrosegurorekin, Nafarroako nekazaritza-aseguruaren lurralde batzordean, baina esparru horietatik transmititzen dena da ez dela emandako irizpidea aldatuko, zeren eta ezin baita benetakoa den arrisku bat aseguratu.

Landa Garapeneko, Ingurumeneko eta Toki Administrazioko Departamentuan prest egon gara aseguru-sari horren % 100 ere finantzatzeko, aseguruan galerarik egon ez zedin, eta behin eta berriz gertatutako ezbeharren ondorioz sarian egiten ziren igoerak ez ziezazkien ordainarazi asegurua egiten duen nekazaritza-sektoreari. Hala eta guztiz ere, proposamenak ez du arrakastarik izan, zeren eta Estatuko Administrazio Orokorraren iritziz aseguruaren sistema oreka teknikoan oinarritu behar baita.

Egindako galdera:

Zer ondorio atera da bilera horietatik?

Erantzuna: Lehenengo ondorioetako bat izan zen gaiaren konplexutasunaz eta kudeaketan inplikatutako eragileen aniztasunaz jabetzea. Hori dela eta, erabaki zen hiru lan-mahai eratzea, zuzenago ukituta zeuden eragileekin gai zehatzak landu ahal izateko. Honako hauek izan ziren proposatutako lan-mahaiak:

1.- Legedia. Mahai horrek honako hauen moduko gaiak landuko zituen: barrutien eraketa, aprobetxamenduak adjudikatzeko baldintza-agiriak; arauak aldatzeko proposamenak, eta izapide administratiboak arintzea, besteak beste.

2.- Azpiegitura linealak. Egiaztatu ahal izan ziren ondorioetako bat da halako elementuak (errepideak, autobideak, trenbideak eta ureztatzerako ubideak) bat datozela untxi-dentsitateak ugaritzeko, barreiatzeko eta handitzeko.

3.- Balio handiko laboreak. Baliodunak diren baratze-produktu batzuk (esate baterako, brokolia eta fruta-arbolak) bereiz aztertu behar dira, kalteak arintzeko estrategia eraginkorrak bilatze aldera.

Gaur egun, talde bakoitzeko osagaien bilketa egiten ari gara.

Egindako galdera:

Lantalde horrek proposatutako neurririk hartu al da?

Erantzuna:

– Aparteko baimenak / gaueko baimenak ematea eta toki entitateen landazainentzako gastuetan laguntza ematea.

– Agrosegurorekin egindako bilera eta bisita egitea.

Egindako galdera:

Gobernu honen ustez, lantalde hori 2008an sortutako “untxiaren mahaia” izenekoaren ordezkotzat har daiteke, edo haren osagarri izan daiteke?

Erantzuna: Nafarroako Parlamentuaren 2008ko ekainaren 27ko 19. bilkuran, mozio bat onetsi zen, Socialistas del Parlamento de Navarra parlamentu-taldeak eta Izquierda Unida de Navarra-Nafarroako Ezker Batua foru parlamentarien elkarteak aurkeztua. Horren bidez, Nafarroako Gobernua premiatu zen lantalde bat osa zezan lehenbailehen, gehiegizko untxi kopuruaren jatorria eta egoera aztertze aldera.

Horren ondorioz, guk dakigula, 2 bilera egin ziren, eta haietara ukitutako eragileak deitu ziren; besteak beste, ukitutako toki entitateak, nekazaritza-elkarteak eta ehiza-elkarteak. Ikusita egungo lantaldearen helburuak berdin-berdinak direla eta hartan ukitutako eragile guztiak ordezkatuta daudela, gure ustez egiazki lantalde honek aurrekoa ordezten du, nahiz eta oraingoan sustatzailea Landa Garapeneko, Ingurumeneko eta Toki Administrazioko Departamentua izan den, eta ez Parlamentua, 2008an izan zen bezala.

Lantaldeari dagokionez, honako pdf agiri hauek erantsi ditugu:

• Acta 1 mesa conejo.pdf

• Acta Mesa Conejo 2ª Reunión.pdf

• Anexo a Carta-convocatoria reu Mesa Conejo.pdf

• 14nov08 Cartas convocatoria reu Mesa Conejo 26nov08.pdf

Hori guztia jakinarazten dizut, Nafarroako Parlamentuko Erregelamenduaren 194. artikulua betez.

Iruñean, 2017ko martxoaren 13an

Landa Garapeneko, Ingurumeneko eta Toki Administrazioko kontseilaria: Isabel Elizalde Arretxea

(Oharra: Aipatutako eranskinak foru parlamentarien eskura dauden Agora aplikazioan).

